
TẠO TEH KING.









Seperti bebrapa kalih kita soedah bilang, oedjar-oedjar dalem Tao Teh King ada banjak jang mengandoeng arinan begitoe loeas hingga masing-masing orang bisa memberi pametjahan sendiri jang berlaenan zonder kaloear dari garisan jang dimaksoedken dalem itoe oedjar. Dan apa jang Walter Gorn Old toelis di atas, maski tida bisa disangsi kabenerannja, tjoemah ada satoe dari bebrapa artian jang bisa dipake goena petjahken maksoednja itoe ajat. Memang betoel itoe benda di dalem natuur jang bersifat lemah-lemboet, seperti angin dan aer, ada mempoenjai kakoeatan besar jang sanget heibat dan menakoetken. Tetapi di sabelahnja itoe, ada lagi laen-laen benda aloes, seperti ether dan astraal, jang djoega tida koerang kakoeasa'an dan kafaedahannja, serta bisa temboesi segala apa (seperti dimaksoedken dalem ajat 2) kerna tida berwoedjoet, tida bisa dipegang, ditjioem atawa dirasain oleh badan kasar.


Di dalem itoe astraal ada terdapet woedjoet dan tenaga dari pikiran, jang mendjadi bibit atawa bijang dari segala apa jang ada. Saboeah astana jang besar dan indah, oepamasija, pada sabelon diberdiriken terlebih doeloe ada dibajangken dalem pikirannja architect jang atoer itoe pendirian, boekan tertjipta dengen mendadak dan sadjadinja sadja. Sasoeatoe tjorètan dari gambar jang orang teeken samoea ada woedjoet dari pikirannja si djoeroe-gambar. Dan begitoe poen apa jang tertjipta oleh natuur, segala machloek dan benda jang ada di ini alam, djoega ada woedjoet dari pikiran Illahi jang melipoeti segala apa dan bekerdja dengen tida kataoean, dan zonder menggoenaken paksa'an, tetapi kakoeasa'annja ada begitoe besar

